
OILANI MUSTAHKAMLOVCHI 
VA AJRALISHIGA OLIB 
KELUVCHI OMILLAR

Haqberdiyev Jamoliddin Abdug‘affor o‘g‘li
Jizzax davlat pedagogika universiteti,
Maxsus pedagogika kafedrasi o‘qituvchisi

ORCID: 0000-0003-3044-625X
Annotatsiya: Ushbu maqolada oila institutining jamiyatdagi o‘rni, oilani mustahkamlovchi omillar hamda uning barqaror
ligiga salbiy ta’sir ko‘rsatuvchi sabablar tahlil qilingan. Shuningdek, zamonaviy o‘zbek oilalarida uchrayotgan muammolar, 
ularning ijtimoiy-psixologik ildizlari va ajralishlarning oldini olish yo‘llari yoritilgan.

Kalit so‘zlar: Oila, mustahkamlik, ajralish, psixologik muhit, mehr-oqibat, ijtimoiy omillar, ma’naviy qadriyatlar, nikoh.
Abstract: This article analyzes the role of the family institution in society, factors that strengthen the family, and the 
causes negatively affecting its stability. It also highlights problems faced by modern Uzbek families, their socio-psycho-
logical roots, and ways to prevent divorces.

Key words: Family, stability, divorce, psychological environment, care, social factors, moral values, marriage.
Аннотация: В данной статье проанализированы место института семьи в обществе, факторы, укрепляющие 
семью, а также причины, оказывающие отрицательное влияние на её устойчивость. Кроме того, освещены про-
блемы, с которыми сталкиваются современные узбекские семьи, их социально-психологические корни и пути 
предотвращения разводов.

Ключевые слова: Семья, устойчивость, развод, психологическая среда, забота, социальные факторы, духовные 
ценности, брак.

KIRISH
Bugungi kunda amaliyotda yoshlar o‘rtasida ajralishlar ko‘pligi va aksariyat yoshlarning oilaviy hayotga 

tayyor emasliklari kuzatilmoqda. Aholi o‘rtasida qadriyatli yondashuvlarni targ‘ib qilish orqali ijtimoiy-siyosiy 
muammolarni bartaraf etish va kamaytirishda pedagogik tadqiqotlarning o‘rni katta. Xususan, zaif eshituvchi 
o‘quvchilarni oilaviy hayotga tayyorlash masalasi sog‘lom yoshlarda uchrayotgan muammolardan ham murakk-
abdir. Shu sababli, bu muammoning mohiyati va tuzilishini tadqiq qilishda oilaning mustahkamligi va ajralishiga 
olib kelayotgan omillarni o‘rganish dolzarb masala hisoblanadi. Aynan shu omillarni maktab ta’limi davrida 
inobatga olgan holda tarbiyaviy ishlarni amalga oshirish ta’sirchanligini oshirish maqsadga muvofiqdir.

Ma’lumki, ijtimoiy muhit oilada bola tarbiyasiga doimiy ta’sir ko‘rsatadi. Mazkur muhitning ba’zilari oilada 
tarbiya funksiyasini sog‘lomlashtirsa, ba’zilari esa oila a’zolari va yaqinlari o‘rtasidagi salbiy munosabatlarga 
asoslangan turli muammolarni yuzaga keltiradi va muhitning beqarorlashishiga ta’sir qiladi.

Oilaning mustahkamligi va barqaror sog‘lomligiga ijtimoiy muhit bilan bog‘liq omillar quyidagilarni o‘z ichiga 
oladi:

1.	 Oila a’zolarining fikrlash tarzi. Mazkur omil oilaning psixologik hayot tarzini namoyon qiladi. Shuningdek, 
oiladagi shaxslarning dunyoqarashi bilan bog‘liq omil o‘zining alohida xususiyatlariga ega.

2.	 Oila qadriyatlari va o‘rnatilgan qoidalar. Oilaning barcha qadriyatlari, o‘rnatilgan qoidalari va talablari 
hamda motivlari uning hayoti uchun zarur real imkoniyatlarga yo‘naltirilgan bo‘ladi. Oilada insonlarning 
fikrlash tarzi asosan hayot tarzi bilan aniqlanadi. Vaqt o‘tishi bilan oila a’zolarining maqsadlari ularning ehti-
yojlariga moslashadi, o‘rnatilgan qoidalar esa qadriyatlar asosida oilaning har bir a’zosining ruhiy holatiga 
ta’sir qiladi.

3.	 Iqtisodiy va ish faoliyati bilan bog‘liq omillar. Oilada er va xotinning ish faoliyatidagi natijalar turli o‘zga
rishlarga psixologik tayyor bo‘lishni talab qiladi. Ya’ni oiladagi muhit uning iqtisodiy holatiga bog‘liq ravishda 
rivojlanadi.

4.	 Muloqot madaniyati. Oila a’zolari va ularning yaqinlari o‘rtasidagi muloqot madaniyati oilaning ijtimoiy-
psixologik hayot tarzini yaqqol namoyon etadi va quyidagilarni o‘z ichiga oladi:

•	 Muloqotning shaxsiy zarurat ekanligi tufayli shaxslararo aloqalarni va oilaning o‘z manfaatlarini namoyon 
etadi;

•	 Oila a’zolari o‘rtasida norasmiy munosabatlar, empatiya va shaxsiy-refleksiv mexanizmlarni shakllantiradi;

•	 Ota-ona va farzand o‘rtasidagi real munosabatlarning psixologik tavsifini yuzaga chiqaradi.

MAVZUGA OID ADABIYOTLAR SHARHI
Oila istiqomat qiladigan hudud va millat hamda xalqning an’analari

Ko‘p millatli davlatlarda oilalarning turli millat va xalq vakillarining qadriyatlari, madaniyati, an’analari, 
xulq-atvori, tili va shevalari bilan uyg‘unlashishi tabiiy jarayon hisoblanadi. Ota-onalar farzandlarda o‘z milla-
tining o‘ziga xos xususiyatlariga xos sifatlarni va bilimlarni shakllantirishga mas’uldirlar. Buning uchun ota-
onalarda mazkur bilimlar mavjud bo‘lishi lozim. Demak, zaif eshituvchi o‘quvchilarga zarur bilimlarni berish 
masalasi metodik jihatdan hal etilishni taqozo etadi.

Milliy qadriyatlarning mohiyatini ochib beruvchi mashg‘ulotlar va turli tadbirlarni olib borish orqali bo‘lajak 
oila quruvchilarni boshqa millat vakillari bilan do‘stona munosabatga tayyorlashga erishish mumkin.

Har bir oilaning o‘ziga xos an’analari. O‘zini tutish odobi va uyida o‘rnatilgan qoidalarga rioya etish oilaning 
an’anaviy tartibida namoyon bo‘ladi. Bunda oilada yo‘lga qo‘yilgan tartibning mohiyati va unga oila a’zolarining 
munosabati muhimdir.

A.M. Rogovaning fikrlariga ko‘ra, “oilaviy qadriyatlar shakllanishiga ta’sir ko‘rsatuvchi barcha omillarni 3 ta 
asosiy guruhga ajratish mumkin:

1.	 Oila rivojlanishining umumjahon tendensiyalari;

2.	 Hudud iqtisodiy islohotlari sharoitlariga xos bo‘lgan omillar;

3.	 Turli yoshlar guruhlariga xos bo‘lgan omillar.”

Mazkur omillarni birma-bir ko‘rib chiqish muhim, chunki ular asosida zaif eshituvchi bolalarni oilaviy hayotga 
tayyorlashning metodik tizimini takomillashtirish mumkin.

Har qanday oila muayyan davlat sharoitida shakllanadi. Ushbu davlatning rivojlanishida jahonning ilg‘or 
tendensiyalari muhim o‘rin tutadi. Xuddi shunday, oila institutini rivojlantirishda ham bu omil o‘z ta’siriga ega. 
Bugungi kundagi jahon tendensiyalariga mustaqillikning ortishi, oilaning manfaatlariga nisbatan shaxsiy 
manfaatlarning ustunligi kabi holatlar misol bo‘la oladi. Axborot vositalari orqali turli holatlarni ko‘rgan va eshitgan 
yoshlarda qadriyatlar va oilaviy munosabatlarga nisbatan chetga chiqishlar kuzatilishi mumkin. Shuning uchun 
ta’lim muassasalarida zaif eshituvchi o‘quvchilarni oilaviy hayotga tayyorlashda mazkur masala ham e’tibordan 
chetda qolmasligi lozim.

Aholining ijtimoiy-iqtisodiy ahvoli, oylik ish haqi, uy-joy va mulklarga egaligi kabi holatlar oilaning mustah-
kamligiga albatta ta’sir qiladi. Bunda oilada erkak kishining iqtisodiy masalalarni hal etishdagi roli ayniqsa 
muhimdir. Zaif eshituvchi bola qanchalik o‘zining jinsiga bog‘liq ijtimoiy rollarni tushunsa va ularga intilsa, uning 
kelajakdagi oilasini mustahkam qurish imkoniyati kengayadi. Demak, maktab-internatlarda zaif eshituvchi 
o‘quvchilarni ota va ona bo‘lishga hamda farzand tarbiyasiga maqsadli tayyorlash bo‘yicha pedagogik yonda
shuvlarni joriy etish lozim.

N.N. Uvarova er va xotin o‘rtasidagi munosabatlar va o‘zaro refleksiyani ta’minlovchi omillarni quyidagicha 
ta’kidlaydi:

1.	 Turmush o‘rtoqlarning qarashlari, o‘zi va turmush o‘rtoqi hamda ijtimoiy dunyo to‘g‘risidagi fikrlaridagi 
o‘xshashliklar;

2.	 Har bir turmush o‘rtoq tomonidan afzal ko‘rilgan muloqot, shu jumladan o‘zini tutish modelidagi o‘xshash-
liklar;

3.	 Bir-biriga yaqin bo‘lgan umumiy madaniy daraja, ijtimoiy yetilganlik darajasi va turmush o‘rtoqlarning qadri-
yatlar tizimining mos kelishi.

N.V. Xaxina, A.I. Antonov, Z.A. Rasulova, Y.V. Jilsova va boshqalar tomonidan olib borilgan ilmiy ishlarda 
oiladagi tarbiya va muhitning ko‘p jihatdan ichki omillar ta’sirida shakllanishi ko‘rsatiladi. Olimlar bog‘cha, 
maktab, kollej va boshqa ta’lim muassasalari bilan taqqoslaganda, bola, o‘smir va o‘spirin shaxsining shaklla
nishida oilaviy tarbiyaning ahamiyatini ustuvor deb bilishadi. Bunda ular asosiy omil sifatida oilaviy munosa-
batlar va tarbiyaning hissiy hamda ichki xarakterini ochib ko‘rsatib o‘tishadi.

TADQIQOT METODOLOGIYASI
“Oilaning tarbiyaviy imkoniyati” (ba’zi hollarda pedagogik imkoniyat deb ataladi) deganda, aksariyat 

olimlar bola shaxsining muvaffaqiyatli rivojlanishini ta’minlovchi sharoit sifatida tavsiflaydilar. Oilaviy tarbiyaning 
shart-sharoitlarini aniqlab beruvchi oilaviy hayot tarzi har bir a’zosiga ta’sir qiladi. Chunki oilaviy hayotda yuz 
beruvchi turlicha vaziyatlar bola shaxsida iz qoldirishi tabiiydir.

Oilaning tarbiyalash funksiyasini o‘rganishda quyidagi omillar hisobga olinadi: oilaning o‘ziga xos xususi-
yatlari, yashash joyi, uning tarkibi, moddiy ta’minlanganligi, psixologik mikromuhit holati, ota-onaning madani-
yati, an’ana va qadriyatlari, katta a’zolarining ta’lim darajasi va boshqa jihatlar. Ammo yuqoridagi omillarning 
hech biri yakka holda oiladagi tarbiya darajasini aniqlab bera olmaydi; ular birgalikda, yakdil majmua sifatida 
o‘zini namoyon etadi. 

TAHLIL VA NATIJALAR
1.	 Ijtimoiy-madaniy omil

Bolalarning oiladagi tarbiyasiga ota-onaning e’tibor qaratishi bog‘liq omildir. Dastlabki kuzatishlardan 
ma’lum bo‘ldiki, ota-onalar zaif eshituvchi farzandlari tarbiyasiga ma’suliyatli, beparvo yoki o‘rtacha e’tibor bilan 
yondashishadi. Bunda ota-ona o‘z fuqarolik pozitsiyasini anglashi va jamiyat a’zosi sifatida farzandining tarbi-
yasiga maqsadli mas’uliyat bilan yondashishni ijtimoiy talab sifatida biladi.

Ota-onalar zaif eshituvchi bolaning tarbiyasi uchun qulay shart-sharoitlarni yaratishga e’tibor beradi. 
Ayniqsa, maktabgacha ta’lim, surdopedagog bilan hamkorlik kabi faoliyatlarni uzviy ta’minlash muhimligini 
anglaydilar. Bolaning oiladagi farovon sharoitlarda o‘sishi uning ijtimoiy aloqalarini rivojlantiradi va shaxsiy sifat-
larining realizatsiyasiga imkon beradi.

Aksincha, oiladagi ziddiyatli muhit, salbiy odatlar va oila a’zolari o‘rtasidagi ruhiy bosim, ya’ni yaqinlikning 
yetishmasligi, zaif eshituvchilikning ijtimoiy salbiy ta’sirlarini kuchaytiradi. Natijada bolaning tarbiyasi va rivojla-
nishida buzilishlar yuzaga keladi.

So‘rovnomalar natijasida ma’lum bo‘ldiki, zaif eshituvchi bolaning oiladagi tarbiyasiga ota-onaning ta’lim 
darajasi, kasb bilan bandligi va jamiyat bilan muloqoti ta’sir qiladi. Ya’ni oila a’zolarining ta’lim va ishdagi muvaf-
faqiyatlari oiladagi tarbiyaviy muhitga ijobiy ta’sir ko‘rsatadi. Ta’lim oilaning pedagogik madaniyati darajasini 
oshirishga yordam beradi. Shu bilan birga, zaif eshituvchi bolalarning oilaviy hayotga tayyorligi ota-onalarning 
pedagogik savodxonligiga bog‘liq ekanligi tasdiqlanadi.

2.	 Ijtimoiy-iqtisodiy omil

Bu omil oilaning mol-mulkka egaligi, ota-onalarning ish bilan bandligi va oilaviy budjet masalalarini tushu
nishi orqali namoyon bo‘ladi. Bolalarni tarbiyalash, ularni zamonaviy kasb egalari etib shakllantirishda oilaning 
iqtisodiy ta’minoti muhim rol o‘ynaydi.

Oilada yetarli moddiy ta’minot bolalarning madaniy va boshqa ehtiyojlarini qondirish, nutq va salomatlikni 
qo‘llab-quvvatlash, qo‘shimcha ta’lim olishlari uchun zarur xarajatlarni amalga oshirish imkonini beradi. Aslida, 
oilada bolalarni to‘laqonli rivojlantirish imkoniyati mamlakatdagi ijtimoiy-iqtisodiy taraqqiyot darajasiga bog‘liq.

Og‘ir iqtisodiy sharoitlarda onalar ko‘pincha farzand tarbiyasiga yetarli e’tibor bera olmaydi. Bu esa 
bolalarning psixologik rivojlanishiga salbiy ta’sir ko‘rsatadi, ayniqsa, 3 yoshgacha bo‘lgan davrda. Shu bois, 
ota-onaning zaif eshituvchi bolalar bilan muntazam muloqoti muhimdir. Bu bolalarning dunyoqarashi, mas’uliyat 
hissi, kasb-hunar qiziqishlarini shakllantiradi.

3.	 Texnik-gigiyenik omil

Bu omil oilaning tarbiyaviy funksiyalarini amalga oshirish sharoitlari bilan bog‘liqdir. Oilaning yashash joyi, 
saranjonligi, uyning qulay jihozlanganligi, elektr jihozlari xavfsizligi, gigiyena xonalari ozodaligi kabi jihatlar 
muhim hisoblanadi.

Mazkur omil orqali zaif eshituvchi bolalarga “pokiza uyda baraka va hotirjamlik bo‘ladi” degan g‘oya tushun
tiriladi. Shuningdek, ozodalikning salomatlikka ta’siri ham o‘rgatiladi. Zaif eshituvchi bolalar oilalarda pokiza-
likka o‘rgansalar, kelajakda oilaviy hayotning mustahkam bo‘lishiga erishish imkoniga ega bo‘ladi.

4.	 Demografik omil

Mazkur omil zaif eshituvchi bolaning tarbiyasiga o‘ziga xos ta’sir ko‘rsatadi. Oilaning tavsifi: to‘liq, to‘liq 
bo‘lmagan, onalik, qiyin, oddiy, bir farzandli, ko‘p farzandli va boshqa turli shakllar bo‘lishi mumkin.

Bola tarbiyasi uchun eng optimal sharoitlar qanday oilada yaratiladi, degan savolga aniq javob yo‘q. 
Masalan, to‘liq, iqtisodiy barqaror oilada ham tarbiyaviy muammolar yuzaga kelishi mumkin, aksincha, iqtisodiy 
ahvoli tang oilada tarbiyali, mehnatkash va ilmga chanqoq bola kamol topishi mumkin. Ammo nasl qoldirish va 
kelajak avlodni barkamol tarbiyalashga ota va ona mas’ul bo‘lgan to‘liq oilalar bolaning muvaffaqiyatli tarbiya
sining garovi hisoblanadi.

Oila mustahkamligi – jamiyat taraqqiyoti va millat barqarorligining garovidir. Oilani mustahkamlovchi 
omillarni kuchaytirish va ajralishlarga olib keluvchi sabablarni bartaraf etish uchun davlat, jamiyat va har bir 
fuqaroning mas’uliyati zarur.

XULOSA VA TAKLIFLAR
Oila bolalarning tarbiyasi va shaxsiy rivojlanishida asosiy ijtimoiy institut sifatida katta rol o‘ynaydi. 

Tadqiqotlar shuni ko‘rsatadiki, zaif eshituvchi bolalarning oilaviy hayotga tayyorligi va ularning shaxsiy rivoj
lanishi ota-onaning pedagogik savodxonligi, oilaning ijtimoiy-iqtisodiy holati, yashash sharoiti, gigiyenik va 
demografik omillar bilan bevosita bog‘liq.

Ijtimoiy-madaniy omillar ota-onaning farzand tarbiyasiga e’tibor qaratish darajasini belgilaydi va bolaning 
shaxsiy sifatlari, ijtimoiy moslashuvi va kommunikativ qobiliyatlarini shakllantirishga yordam beradi. Ijtimoiy-
iqtisodiy omillar esa oilaning moddiy imkoniyatlari, ota-onaning ish bilan bandligi va oilaviy budjetni boshqarish 
darajasi orqali bolalarning madaniy, psixologik va nutqiy rivojlanishiga ta’sir ko‘rsatadi. Texnik-gigiyenik omillar 
oiladagi yashash sharoiti va gigiyenaga rioya etish orqali bolalarda tartib-intizom va sog‘lom turmush tarzini 
shakllantiradi. Demografik omillar esa oilaning tarkibi, farzandlar soni va ota-ona mas’uliyati orqali tarbiyaning 
sifatiga ta’sir qiladi.

Shu bilan birga, oilaning mustahkamligi nafaqat individual rivojlanish, balki jamiyatning ijtimoiy barqa
rorligi va milliy qadriyatlarning uzluksizligi uchun ham muhimdir. Demak, oilaviy tarbiyaga ta’sir etuvchi barcha 
omillarni hisobga olgan holda pedagogik va metodik tadbirlar ishlab chiqish, zaif eshituvchi bolalarni oilaviy 
hayotga tayyorlash va ularning jamiyatga moslashuvini ta’minlash dolzarb va zarur masala hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

